
Efni: Drög að þingsályktunartillögu um landbúnaðarstefnu 

 

Neytendasamtökin eru fylgjandi því að mótuð sé landbúnaðarstefna til lengri tíma og 
telja því mjög jákvætt að drög að slíkri stefnu liggi nú fyrir. 

Stefnan, eins og hún er samkvæmt drögunum, er þó mjög víðtæk og markmiðin 
verulega metnaðarfull. Fyrir vikið er bæði erfitt að meta hversu raunhæf sum markmiðin 
eru sem og hvernig þau verða útfærð. Einnig er viðbúið að forgangsraða þurfi 
meginmarkmiðum en sú forgangsröðun mun ekki birtast fyrr en aðgerðaráætlun liggur 
fyrir.  

Margt er jákvætt í stefnunni svo sem áherslan á umhverfis- og loftslagsmál og að 
styrkjakerfinu verði breytt í þá veru að styrkir verði ekki háðir því hvaða framleiðsla er 
stunduð. Það eru þó sérstaklega tvö markmið sem Neytendasamtökin telja rétt að gera 
athugasemdir við. 

Markmið nr. 6. varðar alþjóðleg markaðsmál og þar segir:  

Samkeppnistaða verði tryggð með tollastefnu sem tryggi stöðu innlendrar 
landbúnaðarframleiðslu með ytra aðhaldi í þágu neytenda. Þá segir í greinargerð að 
stuðla þurfi að auknum ábata neytenda og aukinni samkeppni á markaði með 
landbúnaðarvörur, en jafnframt að gæta að hagsmunum innlendra framleiðenda.  

Þetta markmið er að mati samtakanna allt of óskýrt og alls óljóst hvað átt er við með 
„ytra aðhaldi í þágu neytenda“. Má helst skilja að viðhalda eigi óbreyttu ástandi, þ.e. 
ríkjandi tollvernd. Það telja Neytendasamtökin ekki til hagsbóta fyrir neytendur enda 
óumdeilt að samkeppni leiðir til fjölbreytni og lægra vöruverðs. Telja Neytendasamtökin 
mun eðlilegra að styðja við landbúnað með beingreiðslum en með höftum og tollum. 

Markmið nr. 7. varðar neytendur og snýr að mestu um þörfina á góðri upplýsingagjöf. 
Neytendasamtökin telja slík markmið mjög verðug enda er réttur til upplýsinga meðal 
grunnréttinda neytenda.  Hins vegar eru mun fleiri atriði sem snerta neytendur sem 
taka verður tillit til þegar landbúnaðarstefna er mótuð. Ef landbúnaðarstefnan á að taka 



tillit til hagsmuna neytenda er óhjákvæmilegt að stjórnvöld endurskoði þá hörðu 
verndarstefnu sem hér er rekin því hagsmunir neytenda snúa ekki síst að lægra 
matvælaverði og fjölbreyttu vöruúrvali.  

 

Neytendasamtökin lýsa sig reiðubúin til samstarfs við vinnu aðgerðaráætlunarinnar.  

